
Stine Hole Ulla gler seg til å få vere ein del av den tradisjo-
nelle førjulsturneen til trompetisten Ole Edvard Antonsen, 
i lag med Didrik Solli-Tangen. Sykkylven kyrkje er ein av 
stadene som får besøk av den tonepolerte trioen.

Det er takka vere Stine at juleturneen til Ole Edvard 
Antonsen tek ein kjapp fl yomveg innom heimbygda hennar:

– Eg håper verkeleg at folk kjem ... Vi hadde eigentleg 

éin einaste fridag på 35 dagar, men så spurte eg om vi ikkje 
kunne halde ein konsert i Sykkylven den dagen, fortel den 
heimekjære artisten.

Det er åttande året på rad at Ole Edvard Antonsen dreg 
landet rundt på førjulsturné med eit par gjesteartistar. Didrik 
Solli-Tangen har blitt omtrent like fast del av turnébagasjen 
hans som trompeten, men den andre gjesteartisten har 

veksla litt. I fjor var det Elisabeth Andreasson som fekk bli 
med, og i år har han altså vald seg ut ei anna sykkylvstaus:

– Ikkje så kjend ...

– Det er heilt fantastisk å få samarbeide med Ole Edvard og 
Didrik! Eg hadde ikkje ein gong turt å håpe på at eg skulle 
få vere med; namnet mitt er jo ikkje så kjend rundtom i 
landet ... Å få vise meg fram på konsert kvar einaste dag i 35 
dagar, i lag med desse to dyktige, snille og kjekke artistane, 
betyr veldig mykje for meg!

Det er vel ei lita underdriving å seie at det ikkje er så 
mange som kjenner til Stine, sjølv om det ikkje like mykje 
merksemd kring ho som det var då ho med sin klokkeklare 
sopran song seg inn i norske TV-hjarte og vann Norske 
Talenter i 2012, berre 17 år gammal.

Lokalt hadde Stine allereie lenge vore ein høgt skatta 
songar, ikkje berre heime i Sykkylven, men utover store 
deler av Sunnmøre. Allereie i 2010 var ho solist for Ålesund 
symfoniorkester og Ålesund kammerkor, og året etter fekk 
ho både Gnist-stipendet frå Sparebanken Møre og Drøm-
mestipendet frå Norsk Tipping og Norsk kulturskoleråd.

Juleplate

Som følgje av sigeren i Norske Talenter fekk Stine platekon-
trakt med Daworks records, og året etter kom debutplata 
hennar, «Verden blir hvit». Det er ei juleplate med klassisk 
julesongrepertoar, pluss to nye, sjølvskrivne songar.

Vidare har det blitt mange ulike oppdrag for sykkylvsjenta 
– ja, ikkje berre som songar, men òg som modell. Mellom 
høgdepunkta kan nemnast fl eire konserter i lag med Rein 
Alexander i 2013 og juleturné med Erlend Bratland i 2014. I 
fjor kunne ho loggføre ei heil rekkje med storhendingar, som 
hovudrolle i Sunniva-spelet, framføring av «Ja, vi elsker» på 
opninga av Bislett Games (i samband med 50-årsjubileet til 
leikane), og at ho vart den første norske artisten som fekk 
syngje i lag med Kygo.

I vår var Stine for første gong med i Den norske melodi-
festivalen (Melodi Grand Prix), og sjølv om låten ikkje kom 
vidare til gullfi nalen, var det nok mange som lét seg forføre 
av den Disney-prinsesse-aktige balladen «Traces», som ho 

sjølv hadde vore med å skrive. Før fi nalen fortale Stine til 
Nytt i Uka at det å stå på scenen på Melodi Grand Prix var 
den store barndomsdrømmen for ho – berre at draumen 
eigenleg hadde vore å vere med som kordame ...

Kjekke, men travle veker

No er altså Stine klar for ny juleturné, denne gongen på laget 
til Ole Edvard Antonsen. Det blir fem kjekke og spennande, 
men intense veker fram mot jul. Dagen før konserten i 
Sykkylven kyrkje 10. desember er trioen i Larvik, og dagen 
etter er dei på Hamar. Det var altså her den eine fridagen 
var lagt inn ...

– Eg er spent på korleis kroppen taklar så mange dagar 
med konsert utan pause, men eg trur det skal gå bra, seier 
Stine – optimistisk som alltid.

Mykje køyring

Ikkje berre stemmebanda skal få køyrt seg på juleturnéen, 
om ein kan seie det slik: Sett bort ifrå konserten i Sykk-
ylven og ein konsert til, er det med bil trioen skal komme 
seg rundt – og dei skal innom små og store stader frå Alta 
i nord til Larvik og Stavanger i sør.

– Ole Edvard seier vi skal køyre 40 mil i snitt kvar dag. Eg 
veit eigentleg ikkje kva det inneber, men han har heldigvis 
gjort det mange gonger før ...

Første konsert blir i Bø i Vesterålen 19. november, og 
fi re dagar tidlegare set dei seg i bilen for å køyre nordover. 
Fram til turnéstart blir det då nokre dagar med intens pre-
produksjon med full lys- og lydsetting. Då skal heile den 
to timar lange konserten dei har øvd inn, barberast til ein 
normal konsertlengde.

– Det er då vi skal «kill our darlings», som det heiter: Vi 
skal kutte bort songar som vi kanskje er personleg veldig 
glade i, men som viser seg ikkje å passe like godt inn i 
heilskapen, forklarer Stine.

Tradisjon og overraskingar

På den musikalske menyen vil det sjølvsagt stå ein del klas-
siske julesongar av det slaget folk fl est ventar seg på ein 
slik konsert, men det vert òg nokre overraskingar, både av 

gammalt og nytt. Det inkluderer nok òg ein song eller to 
frå julealbumet til Stine:

– Vi kjem òg å ha med nokre låtar som folk kanskje ikkje 
ventar seg, men som vi synest passar inn i vinter- og jule-
stemninga, seier ho.

Ein song som Stine garanterer kjem til å overleve pre-
produksjonen, er Didrik Solli-Tangens versjon av «O’ Hellig 
Natt». Den ventar folk seg, og den MÅ berre med, seier ho 
–  i alle fall når det er Didrik som syng han. For eigen del 
kjenner ho seg trygg på at «Det hev ei rose sprunge» er ei 
av dei umistelege julesalmane som kjem til å bli med på 
konserten.

Gler seg til Sykkylven

Både for Ole Edvard Antonsen og Didrik Solli-Tangen blir det 
første gong dei opptrer i Sykkylven. Når Stine no har klart 
å få dei til å ta turen innom heimbygda hennar – attpåtil 
på det som eigentleg skulle vere fridagen deira – håper ho 
bygdefolket møter opp og tek vel imot dei:

– Ole Edvard og Didrik gler seg veldig til å kome til 
Sykkylven, som eg har snakka så mykje om. Sjølv om vi 
ikkje får så mykje tid på oss, ser eg fram til å vise dei litt 
av Sunnmøre. Håper berre det er klårvêr når vi fl yg over 
Sunnmørsalpane – det er så vakkert å sjå ...

Heimekjær

Juleturneen og førebuingane til den tek det meste av hausten 
for Stine, men litt anna vert det no tida til. Mellom anna har 
ho starta på eit vokalkurs for å bli ein endå betre songar, og 
innimellom speler ho inn ein ny låt. Den siste singelen hen-
nar heiter «Der eg høyrer til» og handlar om å kome heim:

– Eg er jo meir heimekjær enn dei fl este og er utruleg stolt 
av å vere frå Sykkylven. I Oslo er det eit ustabilt liv, og eg 
kjenner heile tida på presset om å prestere. Slikt press fi nst 
ikkje heime i Sykkylven; der får eg kjærleik og der fi nn eg 
ro, seier Stine Hole Ulla.

Av Kenneth Kamp

«Desemberstemninger»-turnéen kommer til Sykkylven kyrkje 10. desember. (Pressefoto)

Ole Edvard Antonsen har
 med seg Didrik Solli-Tange

n og Stine 

Hole Ulla på årets førjuls
turné. (Pressefoto) 

Mange av konsertane vert
 haldne i kyrkjer. (Presse

foto)

Trioen øver i studio. (Pressefoto)

